
雀目內障歌 

原文 

雀目內障多癢澀，暮暗朝明與雀同，黃昏視下難見上，

肝風邪火障雙瞳。洗肝散用車前子，柴胡芩細黑參茺，瀉肝

湯裏硝黃芍，桔梗黃芩與防風。 

*洗肝散方：車前子  柴胡   黃芩   細辛  黑參  茺蔚子 

*雀目瀉肝湯方：芒硝   大黃  白芍藥   桔梗  黃芩   防

風 

 

註釋 

雀目內障，患時暮暗朝明，多癢多澀，發作不常，或明或暗，夜中惟能視直

下之物，而不能視上。乃肝風邪火上衝於目，致成內障。宜服洗肝散先清虛熱，

後服瀉肝湯，以瀉其實邪也。 

 

 


